
Монгол Улсын Их Хурлын 2021 оны намрын ээлжит чуулганы
Хууль зүйн байнгын хорооны 12 дугаар сарын 01-ний өдөр
/Лхагва гараг/-ийн хуралдааны товч тэмдэглэл
 
            Улсын Их Хурлын гишүүн Ц.Мөнх-Оргил ирц, хэлэлцэх асуудлын дарааллыг танилцуулж, хуралдааныг даргалав.
 

Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр хуралдаан 13 цаг 18 минутад Төрийн ордны “Их эзэн Чингис хаан” танхимд эхлэв. 

Чөлөөтэй: С.Бямбацогт, Ш.Адьшаа, Б.Дэлгэрсайхан, Ц.Мөнхцэцэг, Б.Пүрэвдорж, Ж.Сүхбаатар, Н.Учрал. 


Хэлэлцэх асуудлын дараалалтай холбогдуулан Улсын Их Хурлын гишүүн Б.Энхбаяр Шүүхийн ерөнхий зөвлөлийн шүүгч бус гишүүнийг нэр дэвшүүлэх асуудлыг хойшлуулах горимын санал гаргав.

Ц.Мөнх-Оргил: Улсын Их Хурлын гишүүн Б.Энхбаярын гаргасан горимын саналыг дэмжье гэсэн санал хураалт явуулъя.

Зөвшөөрсөн:
  3

Татгалзсан:

  7

Бүгд:

           10
30.0 хувийн саналаар горимын санал дэмжигдээгүй тул уг асуудлыг хэлэлцэхээр тогтов.


Мөн хэлэлцэх асуудлын дараалалтай холбогдуулан Улсын Их Хурлын гишүүн Ш.Раднаасэд үг хэлж, Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Хууль зүйн байнгын хороо хариуцсан ахлах зөвлөх М.Үнэнбат тайлбар хийв.

Нэг.Шүүхийн ерөнхий зөвлөлийн шүүгч бус гишүүнийг нэр дэвшүүлэх асуудал

Хэлэлцэж буй асуудалтай холбогдуулан ажлын хэсгийн гишүүн, Улсын Их Хурал дахь Ардчилсан намын бүлгийн даргын зөвлөх Д.Батдорж болон Шүүхийн ерөнхий зөвлөлийн шүүгч бус гишүүнд нэр дэвшигч Д.Зүмбэрэллхам нар оролцов.


Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Хууль зүйн байнгын хороо хариуцсан ахлах зөвлөх М.Үнэнбат, референт Л.Мөнхчимэг, гэрээт ажилтан Б.Галсанбат нар байлцав.

Ажлын хэсгийн санал, дүгнэлт болон танилцуулгатай холбогдуулан Улсын Их Хурлын гишүүн Б.Энхбаяр, Ш.Раднаасэд, Ц.Сэргэлэн нарын тавьсан асуултад нэр дэвшигч Д.Зүмбэрэллхам хариулж, тайлбар хийв.


Улсын Их Хурлын гишүүн Д.Ганбат үг хэлэв.


Шүүхийн тухай хуулийн 77 дугаар зүйлийн 77.6-д заасны дагуу санал хураалт явуулав.


Ц.Мөнх-Оргил: Шүүхийн ерөнхий зөвлөлийн шүүгч бус гишүүнд нэр дэвшигч Дорждамбын Зүмбэрэллхамыг томилох нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:
  6

Татгалзсан:

  4

Бүгд:

           10
60.0 хувийн саналаар дэмжигдлээ.

Шүүхийн тухай хуулийн 77 дугаар зүйлийн 77.11-д заасны дагуу Шүүхийн ерөнхий зөвлөлийн шүүгч бус гишүүнд дэвшигч Д.Зүмбэрэллхамыг Улсын Их Хурлын чуулганы нэгдсэн хуралдаанд танилцуулахаар тогтов.
Байнгын хорооноос гарах санал, дүгнэлтийг Улсын Их Хурлын гишүүн Б.Энх-Амгалан Улсын Их Хурлын чуулганы нэгдсэн хуралдаанд танилцуулахаар тогтов.

Байнгын хорооны хуралдаанаар 1 асуудал хэлэлцэв.

Хуралдаан 35 минут үргэлжилж, 19 гишүүнээс 11 гишүүн хүрэлцэн ирж, 57.8 хувийн ирцтэйгээр 13 цаг 53 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН 

ХОРООНЫ ДАРГА





С.БЯМБАЦОГТ


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ




П.МЯДАГМАА
МОНГОЛ УЛСЫН ИХ ХУРЛЫН 2021 ОНЫ НАМРЫН ЭЭЛЖИТ ЧУУЛГАНЫ
ХУУЛЬ ЗҮЙН БАЙНГЫН ХОРООНЫ 12 ДУГААР САРЫН 01-НИЙ ӨДӨР
 /ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ц.Мөнх-Оргил: Байнгын хорооныхоо гишүүдийн энэ өдрийн амгаланг айлтгая.
Байнгын хорооны гишүүдийн олонх хүрэлцэн ирсэн тул Хууль зүйн байнгын хорооны 2021 оны 12 дугаар сарын 1-ний өдрийн хуралдааныг нээснийг мэдэгдье ээ. 

Монгол Улсын Их Хурлын чуулганы хуралдааны дэгийн тухай хуулийн 11.6-д заасны дагуу хуралдааны ирцийг танилцуулъя. 

Бямбацогт гишүүн томилолттой, Адьшаа гишүүн томилолттой, Алтанхуяг гишүүн чөлөөтэй, Амарсайхан гишүүн ирсэн байна, Ганбат гишүүн чөлөөтэй, Дэлгэрсайхан өвчтэй. Мөнх-Оргил гишүүн ирсэн байна, Мөнхбаатар ирсэн байна, Мөнхцэцэг өвчтэй, Нямбаатар ирсэн байна, Пүрэвдорж чөлөөтэй, Раднаасэд ирсэн байна, Сандаг-Очир гишүүн ирсэн байна, Сүхбаатар гишүүн томилолттой, Сэргэлэн гишүүн ирсэн байна, Учрал гишүүн томилолттой, Цогтбаатар гишүүн ирсэн байна, Энх-Амгалан гишүүн ирсэн байна, Энхбаяр гишүүн байна.
Байнгын хорооны хуралдааны ирцийг танилцуулж дууслаа. 
Байнгын хорооны хуралдаанаар хэлэлцэх асуудлыг танилцуулъя. 
Шүүхийн ерөнхий зөвлөлийн шүүгч бус гишүүнд нэр дэвшүүлэх асуудал байна. 
Хэлэлцэх асуудлаар саналтай гишүүн байна уу. Эхлээд юугаа хэлэлцэх асуудлаа баталчих уу. Тэгээд та горимын саналаа хэлэх юм уу. 

Энхбаяр гишүүн горимын санал хэлье гэж байна. 
Б.Энхбаяр: Байнгын хорооны гишүүдийнхээ амрыг айлтгая. Тэгэхээр өнөөдрийн Байнгын хороогоор хэлэлцэх гэж байгаа асуудал бол энэ Шүүхийн ерөнхий зөвлөлийн гишүүний нөхөн томилгоо байгаа. Энэ нөхөн томилгоотой холбоотойгоор Байнгын хороогоор хэлэлцэх дээр нэг ийм асуудал үүсээд байна. Эд нар чинь Шүүхийн тухай хуулиа гаргачихсан. 
Шүүхийн тухай хуулиараа энэ сонгон шалгаруулах журмаа Хууль зүйн байнгын хороо батална гээд Шүүхийн хуулиараа эрх олгочихсон. Байнгын хороо тогтоолоороо энэ сонгон шалгаруулалтынхаа журмыг тогтоолоор гаргасан. Тэр тогтоолоор баталсан журам дээрээ болохоор Шүүхийн ерөнхий зөвлөлийн гишүүнд нэр дэвшигч нь урьд нь Шүүхийн ерөнхий зөвлөлийн гишүүнээр ажиллаж байгаагүй гээд хууль зүйн шаардлага тавьчихсан. 
Тэгэхээр одоо ярих гэж байгаа бид нар одоо Зүмбэрэллхам гишүүн маань урьд нь Шүүхийн ерөнхий зөвлөлийн гишүүнээр бас гурван жил ажиллаж байсан гээд байдаг. Нөгөө хууль журам маань зөрчигдөх гээд байдаг. Тэгээд энэ асуудлаар 2 долоо хоногийн өмнө хэлэлцэж байхад бас манай Байнгын хорооны нэлээн олон гишүүд бас асуудал хөндөж байсан л даа. Нямбаатар сайд, Энх-Амгалан гишүүн, Сандаг-Очир гишүүн гээд манай их олон гишүүд бас энэ асуудлаар тодруулаад байсан. 
Хууль, журмаа өөрсдөө зөрччих гээд байна уу, үгүй юу. Тэгэхээр бид хэлэлцчихээр чинь бид одоо Байнгын хороогоороо хууль зөрччих юм биш байгаа. Хэлэлцээд явуулчихдаг Улсын Их Хурлаа хууль зөрчүүлчих юм биш байгаа.

Энэ чинь тогтоол байгаад байгаа шүү дээ. Их Хурлын тогтоолд орно шүү дээ. Байнгын хорооны тогтоол чинь Их Хурлын тогтоолдоо орно. Тэгэхээр чинь энэ урьд нь Шүүхийн ерөнхий зөвлөлийн гишүүнээр ажиллаж байгаагүй гэдэг шаардлага тавьж байгаад бид нар чинь сонгон шалгаруулалтаа хийчихсэн байхгүй юу. Тэгэхээр чинь энэ сонгон шалгаруулалтад одоо сүүлийн 20, 30 жил Шүүхийн ерөнхий зөвлөлөөр ажиллаж байсан, одоо ажиллаж байгаа хүмүүс чинь энэ заалтын дагуу нэрээ дэвшүүлээгүй байгаад байгаа байхгүй юу. Нэр дэвшүүлэх сонирхолтой байсан хүмүүс жишээлбэл энэ заалтын дагуу нэрээ дэвшүүлээгүй. 
Тэгэхээр бид нар чинь нөгөө дабль стандартаа бий болгочхож байгаа юм биш үү өөрсдөө. Зарим хүмүүсийг нь энэ шаардлагыг хэлж байгаад, чи бол журам зөрчигдөнө гээд хүлээж авахгүй. Нэрийг нь дэвшүүлэхгүй байж байгаад нэгийг нь сугалж аваад чи бол тусгай хүн учраас одоо болно гээд. Ингээд хууль журмаа зөрчөөд хэлэлцээд явж болж байна уу, үгүй юу. 
Тийм учраас би энэ хэлэлцэх асуудлыг одоо энэ асуудал, журам юмандаа нийцэх эсэхийг тодруулж байж Улсын Их Хурал, ялангуяа хууль зүйн мэргэжлийн Байнгын хороо өөрөө үлгэрлэж, хууль номоо зөрчихгүй байх агуулгаар тодруулж байж хэлэлцье буюу өнөөдрийн хэлэлцэх асуудлыг хойшлуулъя гэсэн ийм горимын санал гаргаж байна.
Ц.Мөнх-Оргил: Энхбаяр гишүүн горимын санал гаргалаа. 
Үнэнбат зөвлөх тайлбарлачих уу? Ажлын хэсгийн гишүүн байснаараа. Ажлын хэсгийн гишүүн байгаагүй бил үү. Ийм юм байна аа, гишүүдээ. Шүүхийн шүүхээсээ эхлээд энэ юу юм байна. Үндсэн хуулийн 49 дүгээр зүйлийн 5 дахь хэсэгтээ Шүүхийн ерөнхий зөвлөлийн гишүүдийн 5-ыг шүүгч дотроосоо бусад гишүүдийг нээлттэйгээр нэр дэвшүүлнэ гээд 4 жилийн хугацаагаар 1 удаа зөвлөлийн даргыг гишүүдээсээ сонгоно гээд. Шүүхийн тухай хуулийнхаа 76.3-т ингэчихсэн юм байна. 
Ерөнхий зөвлөлийн бүрэлдэхүүнд орох шүүгч, гишүүн нь шүүгчээр 10-аас доошгүй жил ажилласан сахилгын шийтгэлгүй бусад гишүүн нь гэж байгаа юм. Бусад гишүүн нь хууль зүйн өндөр мэргэшилтэй, эрх зүйч мэргэжлээр 10-аас доошгүй жил ажилласан, төрийн алба хаах насны дээд хязгаарт хүрээгүй, сүүлийн 5 жил шүүгч улс төрийн албан тушаал болон улс төрийн намын удирдах албан тушаал эрхэлж байгаагүй, эрүүгийн хариуцлага хүлээж байгаагүй, Монгол Улсын иргэн байна гэсэн байна. 
Өөрөөр хэлбэл Шүүхийн ерөнхий зөвлөлийн гишүүнээр ажиллаж байгаагүй гэсэн хуулийн шаардлага бол байхгүй юм байна. Энэ Хууль зүйн байнгын хорооны 2021 оны 3 дугаар сарын 10-ны өдрийн 6 дугаар тогтоолоор Шүүхийн ерөнхий зөвлөлийн болон Шүүхийн сахилгын хорооны шүүгч бус гишүүнийг сонгон шалгаруулах журамд заасан зохицуулалт бол дээр дурдсан Үндсэн хуулийн зохицуулалтыг тодотгосон зохицуулалт буюу одоо сонгогдсон гишүүд нь дахин Шүүхийн ерөнхий зөвлөлийн гишүүнээр ажиллахгүй байхыг томьёолсон зохицуулалт байна гэж ажлын хэсгийн зүгээс нь үзээд Зүмбэрэллхамын нэрийг дэвшүүлэх нь хууль зүйн зөрчил гарахгүй гэж үзээд 11 дүгээр сарын 17-ны өдрийн Байнгын хорооны хуралдаан дээр ажлын хэсгийн ахлагч танилцуулсан юм байна. Тэгэхлээр одоо байдал ямар болчхоод байгаа вэ гэхээр нэгэнт бид нар Зүмбэрэллхам, гишүүний гишүүн ч юу байх вэ? Зүмбэрэллхамын асуудлыг энэ хуультайгаа нийцүүлээд хэлэлцээд явчихсан юм байна. Одоо хэлэлцсэн ч энэ асуудал гаргавал гарна. Хэлэлцээгүй байсан ч энэ асуудал гарвал гарах юм байна. 
Өөрөөр хэлбэл асуудлаа бид нар яриад явчихсан байхгүй юу. Санал хураагаад явчихсан. Процесс эхэлчихсэн, үргэлжилчихсэн, дуусчихсан. Одоо бид нар бол энэ процессыг дараагийн шатанд нь оруулж үргэлжлүүлж байгаа л асуудал юм байна. 
Тэгэхлээр би бол Энхбаяр гишүүнийг саналаа татаад авчхаач ээ. Энэ горимын саналаар санал хураагаад бид нар хойшлуулсан ч гэсэн ажлын хэсэг, Байнгын хороо, тэгээд Улсын Их Хурал энэ асуудлыг хэлэлцээд хууль зөрчөөгүй юм байна гэж үзээд асуудлаа яриад явчихсан байна шүү дээ. 
Саналаа татаж авах бололцоогүй ээ гэвэл одоо тэгээд горимын саналаар санал хураалгахаас өөр аргагүй болж байгаа юм. За тэг.

Ардчилсан намын даргын зөвлөх Батдорж байна. Батдорж танилцуулсан юм байна тийм үү? Зүмбэрэллхам нэр дэвшигчийг тийм үү? Илтгэгч л байсан юм байна тэ. За Раднаасэд гишүүн асууж байгаа. 
Ш.Раднаасэд: Энэ хэрвээ Байнгын хорооны тогтоолоор ерөнхий зөвлөлийн гишүүн байсан хүн дахиж нэр дэвшихгүй ээ гээд тогтоол батлаад явж байгаа бол одоо. Сая бол яах вэ өмнө нь хэлэлцээд явсан олонхын санал аваагүй Их Хурал руу ороогүй, тэгээд дууссан. Үр дагавар бага, байхгүй гэсэн үг. Одоо ингээд батлагдаад явлаа гэхэд энэ Үндсэн хуулийн цэц рүү очно доо. 60, 70 хүн өрсөлдсөн бараг. Ерөнхий зөвлөл дээр бараг гучаад хүн байна лээ. 
Энэ хүмүүсийн чинь нэг нь аваачиж Үндсэн хуулийн цэцэд өгнө, эргээд Байнгын хороо баталсан тогтоолоо зөрчиж хүн томилсон байна гэдэг ийм шошготой үлдэнэ нэг талдаа. Нөгөө талдаа энэ бол хуулиа зөрчсөн юм байна гэдэг ийм л юм явахаас өөр аргагүй. Энэ гарцаагүй бий болно. Нөгөө мордохын хазгай гэдэг юм чинь одоо эхэлнэ шүү дээ. Тэгэхээр Байнгын хорооныхоо юуг яг баталсан тогтоолынхоо тэр заалтыг бүр яг бүрчлэн уншиж өгмөөр байна. 
Тэрийг нь нэг сонсоодохъё. Өмнөх Ерөнхий зөвлөлийн шүүгч бус гишүүдийг ярьж байх үед би нэг зүйл хэлсэн шүү дээ. Орж ирсэн 6 хүнийг зургууланг нь Их Хурал руу оруул аа. Тэгээд тэндээ олонх авсан нь гарах нь зүйтэй. Тэгэхгүй эндээс цөөнх бас арай ба хамгийн бага санал авсныг нь авч үлдэнэ гээд бас Шүүхийн хуулиа энэ Дэгийн хуулиа зөрччихсөн ийм тогтоол шийдвэр гаргаад тэгээд одоо нэг ажлыг хоёр хийж байгаа байхгүй юу. Яг ижилхэн.

Ц.Мөнх-Оргил:  Үнэнбат Раднаасэд гишүүний асуултад хариулъя. 

М.Үнэнбат: Раднаасэд гишүүний асуултад хариулъя. Хууль зүйн байнгын хорооны 2021 оны 3 дугаар сарын 10-ны өдрийн 06 гээд Шүүхийн ерөнхий зөвлөлийн болон Шүүхийн сахилгын хорооны шүүгч бус гишүүнийг сонгон шалгаруулах журам батлах тухай гээд ийм журам гарсан. Энэ журмын 2.3 дээр ерөнхий зөвлөлийн шүүгч бус гишүүнд нэр дэвшигч нь Ерөнхий зөвлөлийн гишүүнээр ажиллаж байгаа иргэн байна гээд ийм зохицуулалттай. Ажлын хэсэг дээр бол нууц санал хураагаад олонхын санал аваад Зүмбэрэллхам нэр дэвшигч гарч ирсэн. Яг тэр үед бол энэ ажлын хэсэг бол энэ асуудлыг ярьсан. Тэгээд ажлын хэсэг тал талаас нь ярьж байгаад, ер нь бол хууль дээр бол Шүүхийн хууль дээр түрүүн Мөнх-Оргил гишүүн уншсан. Тийм зохицуулалт байхгүй байна. Энэ зохицуулалт нь бол энэ журам бол цаашдаа үйлчлээд явах журам учраас тэр түрүүний Үндсэн хуулийн заалт болон Шүүхийн хуулийн заалтыг 4 жилээр нэг удаа сонгогдоно гэснийг тодотгосон зохицуулалт байгаа учраас Байнгын хороонд оруулахад бол хууль зүйн зөрчил үүсгэхгүй гэж ажлын хэсэг шийдвэр гараад тэгээд нэр нь бол орж ирсэн. 
Тэгээд өнгөрсөн 17-ны хурал дээр бол олонх Зүмбэрэллхам нэр дэвшигчийн асуудлаар Байнгын хороо яриад санал хураагаад 60 хувийн санал авсан. Олонхын санал авсан хэдий ч нөгөө саналын дарааллаар эрэмбэлээд гэдэг утгаараа бусад таван хүнээс арай бага санал авсан учраас хоцорсон. 
Одоо Шүүхийн хуулийн зохицуулалтаар бол хэрвээ Их Хурал чуулганд оруулсан нэр дэвшигчдээс татгалзсан тохиолдолд дараагийн ажлын хэсгийн хамгийн олон санал авсан хүнийг оруулна гэсэн Шүүхийн хуулийн зохицуулалт нь тийм байгаа. Тэгээд л өнөөдөр бол яг тэр дэг журмын дагуу асуудлыг оруулж ирж байгаа л гэж бодож байгаа юм. 
Ц.Мөнх-Оргил: Одоо ингэе гишүүдээ. Бид нар энэ асуудлыг чинь өмнө нь Байнгын хороогоороо хэлэлцээд Зүмбэрэллхамыг чинь 60 хувийн саналаар дэмжчихсэн байхгүй юу. Одоо тэгээд Байнгын хорооны тогтоол зөрчсөн асуудал яриад яах вэ. Тэгэхдээ Энхбаяр гишүүний горимын саналаар санал хураалгая, асуудлыг хойшлуулъя гэсэн горимын санал гаргалаа. 

Саналыг дэмжиж байгаа гишүүд гараа өргөчихье.

Санал хураалт.

Хэлцэлд явчихъя гишүүдээ. Өмнө нь 60 хувиар дэмжчихээд одоо гэнэтхэн яагаад яах вэ? Энхбаяр гишүүний гаргасан горимын саналыг 3 гишүүн дэмжиж 7 гишүүн татгалзсан учраас горимын санал дэмжигдсэнгүй. Хэлэлцэх асуудлаа баталлаа. Шүүхийн ерөнхий зөвлөлийн шүүгч бус гишүүнд нэр дэвшүүлэх асуудлыг хэлэлцэж эхэлье. Би танилцуулга хийх ёстой юм байна. Энэ дээр энэ танилцуулгыг бүхлээр нь уншаад яах вэ? Энэ өмнө нь энэ асуудлыг хэлэлцэж байхад хийсэн танилцуулгатай адилхан зүйл байна. Мөн энэ танилцуулгыг Байнгын хорооны гишүүддээ тараасан байгаа юу? 
Ингээд ажлын хэсгийн дараагийн олонхын санал авсан хүн болох Дорждамбын Зүмбэрэллхамыг Шүүхийн ерөнхий зөвлөлийн шүүгч бус гишүүнд нэр дэвшүүлэн Байнгын хорооны хуралдаанаар хэлэлцүүлж, 60 хувийн дэмжлэг авсан. Одоо дахиж санал хурааж, Зүмбэрэллхамыг нэгдсэн чуулганд оруулах санал хураана тийм ээ.
Энэ танилцуулгатай холбогдуулаад бол нэр дэвшигчээс асуух асуулттай гишүүд байна уу? Кнопоо дараарай гишүүд ээ. 
Сэргэлэн гишүүнээр тасаллаа. 
Энхбаяр гишүүн асуулт асууя. 
Б.Энхбаяр: Сая ямар ч байсан хэлэлцье гээд шийдэж байна л даа. Тэгээд Улсын Их Хурлын Хууль зүйн байнгын хорооноос байгуулагдсан ажлын хэсэг Хууль зүйн байнгын хорооныхоо журмыг зөрчөөд, журмаа тайлбарлаж болдог юм уу. Өөрөөр хэлбэл. 

Урьд нь Шүүхийн ерөнхий зөвлөлийн гишүүнээр ажиллаж байгаагүй хүнийг нэр дэвшүүлнэ ээ гээд бид журмаа гаргачихсан шүү дээ. Энэ чинь Улсын Их Хурлын тогтоол. Байнгын хорооны тогтоол бол Улсын Их Хурлын тогтоолд ордог. Улсын Их Хурал өөрөө хууль дээдлэх зарчмаа өөрөө мөрдөх ёстой. Тэгэхээр Улсын Их Хурлаар Үндсэн хууль зөрчүүлье гэж байгаа юм уу. Энэ урьд нь Шүүхийн ерөнхий зөвлөлийн гишүүнээр ажиллаж байгаагүй гэдэг шаардлага тавьсан учраас би хэлээд байна шүү дээ. Сүүлийн 20, 30 жилд урьд нь ажиллаж байсан хүмүүс нэрээ дэвшүүлээгүй байхгүй юу. Энэ шударга өрсөлдөөн мөн юм уу? Та бол энэ журмаар нэр дэвшихгүй ээ гэж хаалгаа хаачхаад. Тэгээд та бол одоо арай тусгай юм байна аа. Та бол ороод ир гэж байгаа юм. Энэ чинь нөгөө хууль, шүүхийн өмнө эрх тэгш байх үндсэн зарчмаа зөрчихгүй юу? Шүүх гэдэг чинь одоо Үндсэн хууль, энэ хуулийн шударга ёсны хамгийн дээд орон шүү дээ. 
Бид нар Шүүхийн ерөнхий зөвлөл дээр энэ зарчмаа эвдэж нурааж, Улсын Их Хурал томилгоо хийж болж байгаа юм уу. Зарчмын асуудал ярьж байна шүү дээ. Хүний асуудал яриагүй. 
Тэгээд нэр дэвшигчээс нэг асуулт байна. Би 2 долоо хоногийн өмнө Хууль зүйн байнгын хороон дээр энэ Багануур, Налайх дүүргийн Шүүхийн тамгын даргаар эрүүгийн хэрэгт гурван удаа ял шийтгэгдсэн хүн томилогдсон байна. Ноднин жил. Налайх дүүргийн Тамгын газрын даргаар. Шүүхийн тамгын даргаар эрүүгийн гэмт хэрэгт гурван удаа ял шийтгэгдэж байсан резтив гэмт хэрэгтэн томилогдсон байна гэж хэлсэн. 

Шүүхийн ерөнхий зөвлөлийнхөн бол энэ үгний дараа надад бол бас нэлээн тайлбар материал ирүүлсэн. Энэ хүнийг нь бол төрийн албаны зөвлөл сонгон шалгаруулж, нэг номероор гаргаад. Тэгээд хуулиараа нэгэнт нэг номероор гарсан хүнийг томилохоос өөр аргагүй байсан гэж одоогийн шүүхийн ерөнхий зөвлөлийн гишүүд бол хэлж байгаа. Тэгэхээр Зүмбэрэллхам дарга бол Төрийн албаны зөвлөлийн гишүүнээр одоо ажилладаг. Сонгон шалгаруулалтын асуудал хариуцаж байна уу, үгүй юу. Тэр эрүүгийн гурван удаагийн ял шийтгэгдэж байсан. Тэр Лхамрагчаа гэж хүнийг сонгон шалгаруулах тэр процесст та оролцсон уу? Таньдаг уу? 
Яагаад таньдаг уу гэж асууж байгаа вэ гэхээр Улсын Их Хурлын Тамгын газар тэр хүн бас ажиллаж байсан юм байна лээ. Ийм асуулт байна. 
Ц.Мөнх-Оргил: Нэр дэвшигч хэддүгээр микрофон байна. 
Д.Зүмбэрэллхам: Энхбаяр гишүүний асуултад хариулъя. Баярлалаа.

Хоёр асуулт байна гэж бодож байна. Би энэ яагаад нэрээ дэвшүүлсэн юм бэ. Энэ журам дээр ийм шаардлага байж байхад гэдэг нэг дэх асуулт байна гэж ойлгосон. Тэгэхлээр энэ хууль журам дээр байж байгаа хэм хэмжээг хуульчид яаж ойлгохоос энэ шалтгаалах байх л гэж бодож байна. Энэ Хууль зүйн байнгын хороо учраас би энэ хууль зүйн салбарын хүний хувьд, судлаач хүний хувьд энэ юуг уншсан юм аа? Би энэ журам дээр. Тэгээд энэ журам нь бол хуульдаа нийцэж байгаа юм байна, хууль журам хоёр хоорондоо зөрөхгүй байгаа юм байна гэж нэгэнт ойлгосон. Яагаад ингэж ойлгосон гэвэл урьдах хуулиуд дээр ерөөсөө Ерөнхий зөвлөлийн гишүүн нэг удаа ажиллана гэдэг тийм заалт байгаагүй. 
Тэгэхлээр 2021 оны хууль дээр бол Ерөнхий зөвлөлийн орон тоо 10 гишүүнээс бүрдэнэ. Тэгээд 4 жилийн хугацаагаар зөвхөн нэг удаа томилогдоно гэдэг энэ заалт бол энэ 2021 оны хуулиар орж ирсэн юм байна лээ.

Урд хуулиудыг нь би бас үзсэн л дээ. Тэгээд энэ журам бол энэнтэйгээ холбоотой юм байна аа, энэ өмнө нь тэр орон тооны бусаар Ерөнхий зөвлөлийн гишүүн байсан энэ асуудал бол энэтэй холбоогүй юм байна гэж бодсоны үндсэн дээр би өөрөө одоо энийг судлаад, тэгээд ухамсартайгаар. Ерөнхийдөө би бол энд өрсөлдөж болох юм байна гэдэг ийм хүсэлтээ гаргасан гэдгийг нэмж тайлбарлаж хэлье ээ. 
Хоёр дахь асуулт дээр бол тэр Лхамрагчаа гэдэг хүнийг би огт танихгүй ээ. Энэ сонгон шалгаруулалт ийм хүний сонгон шалгаруулалтад би орж байгаагүй. 
Энэ дээр яригдсан зүйлийг би зөвлөлийн гишүүдийн бүрэлдэхүүнд танилцуулсан, ийм асуудал гарч ирлээ гээд. Энэ манай маргаан хянан шалгах газар дээр үндсэндээ судлагдсан гэж ярьсан шиг санаж байна. Би одоо бүр тодорхой хариу өгвөл би юу яаж болно. Энхбаяр гишүүнд бүр тодорхой хариу өгье өө гэж бодож байна. 
Ц.Мөнх-Оргил: Баярлалаа. Та Энхбаяр гишүүнд шаардлагатай бол бичгээр тодорхой хариуг өгчхөөрэй. Энхбаяр гишүүн ч гэсэн асуултдаа хариулт бүтэн авах сонирхолтой байгаа биз? 
Раднаасэд гишүүн асуулт асууя. 
Ш.Раднаасэд: Зүмбэрэллхам гуайгаас юм асууя. Би бол таныг сайн мэднэ л дээ, бас тулхтай, энэ төрд бас бүх төрлийн ажил алба хашиж явсан хүн. Тийм Төрийн албаны зөвлөл гээд бас төрийн өндөр албан тушаал. Энэ Шүүхийн ерөнхий зөвлөл ч ижилхэн. Албан тушаалын зэрэг зиндаа ямар байгаа юм. Тэгээд таныг ямар нэгэн байдлаар ерөнхий зөвлөл рүү явчих аа. Төрийн албаны зөвлөлийн чинь орон тоон дээр өөр хүн авъя гэж тийм яриа болж та энэ өргөдлөө өгөв үү? Эсвэл өөрийнхөө чин хүслээрээ өгөв үү? Нэгдүгээрт.

Хоёрдугаарт сая өнгөрсөн чуулганаар тэр нэг хэн билээ? Нэг эмэгтэй нь унасан шүү дээ. Энэ бол аягүй буруу жишиг орж ирсэн шүү. Байнгын хороо дэмжээд чуулган дээр ямар ч үндэслэлгүйгээр хамгийн өндөр оноо авсан эмэгтэй тэнд унаж байгаа юм. Хамгийн өндөр оноо авсан хүн нь. Одоо мориор ярих юм бол айргийн тавд түрүүлсэн морийг цоллодог биз. 
Миний ойлгож байгаагаар бол зууд орох зургаад орох бол яг ижилхэн гэж ойлгож байгаа байхгүй юу. Тэгтэл одоо зургаад орсон нь наадмын талбай дор цоллуулдаг. Нэг ийм үл бүтэх юм бий болчхож байгаа байхгүй юу. Тэгээд энэ дээр бол одоо энэ ардчилсан намын бүлэг завсарлага авч, хорлонтой 7 хоногоор хойшлуулж, тэрийг нь нь бэлдэж өгч ийм нөхцөл байдал болсон. Одоо тэгээд жирийн ардын эсвэл жирийн ардын хэн нэгэн өрсөлдөөд хамгийн өндөр оноо авсан нь орж болдоггүй. Жирийн ардын хүүхэд маань наадамд түрүүлж болдоггүй гэдэг шиг. Ийм жишгийг бид нар тогтоочихсон. Тэгээд би таныг бол хүний чинь хувьд бол мэдэж хүндэлж байна.

Зүгээр энэ рүү ингэж өөрөө уулгалаад би оръё, би очъё гэж явсан гэж ерөөсөө итгэхгүй байгаа юм. Ямар нэгэн хатгаас ямар нэгэн юм л явсан. Мэдээж, ингээд Байнгын хороо дэмжээд, ингээд чуулган руу ороод юм явах байх. Танаас хүсэх нэг юм ахмад туршлагатай гэдэг юм уу, одоо олон жил төрд ажилласан хүмүүсийн нэг том алдаа байдаг. Өмнөх тэр Лүндэндорж гишүүний алдааг битгий дахиж давтаарай.

Би одоо ингэж дуусаж байгаа юм чинь яадаг юм. Дарга нарын явуул гэснийг нь явуулъя, тавь гэснийг нь тавья гээд. Энэ шүүх рүү хар мянган ялааг энэ өнгөрсөн Шүүхийн ерөнхий зөвлөлийн дарга байх хугацаанд оруулж ирсэн хүн нь тэр шүү дээ. Ерөөсөө тэгээд тэтгэврийн нас дөхсөн, одоо би бол хамаагүй ээ гэдэг ийм хандлагаар ажилд хандаад дэмий байх. Шүүхийн ерөнхий зөвлөлийн дарга болно гэж битгий та өрсөлдөөрэй. Энэ уул нь шинэчлэлийг арай өөр өнгөөр өөр төрхөөр харж өөр өнцгөөр хийхийн тулд энэ олон залуучуудыг тэр нээлттэй сонсгол гэдэг юмаар нь оруулж, нээлттэй сонгон шалгаруулалтаар нь явуулж оруулж ирж байгаа юм. Би таныг өрсөлдсөнд буруутгаж байгаа юм биш шүү. Энэний цаана дээрээс нь томилдог биш дундаас нь дороос нь гаргаж ирдэг чин сэтгэл энэ Шүүхийн хуулийг хэрэгжүүлэх энэ боломж бололцоог нь бас тэр хүмүүст өгөөд үзье гэсэн нэг том зорилго явсан. 
Тэгээд харамсалтай нь энэ бол одоо өнгөрсөн чуулган дээр тэрнийх нь нэг хэсгийг нь нэг таван салаа ургаж байсан бол нэг салааг нь огтолж хаяад, ингээд нөгөө хуучны арга барил хуучныхаа хэлбэр лүү бид нар бас буцаад л явж байгаа. 
Ц.Мөнх-Оргил: Нэр дэвшигч. Раднаасэд гишүүн нэг асуулт асуулаа шүү дээ? Тийм ээ, хариулъя.

Д.Зүмбэрэллхам: Раднаасэд гишүүний асуултад хариулъя аа, баярлалаа. 
Тэгэхлээр чин хүслээрээ өрсөлдсөн үү гэвэл чин хүслээрээ өрсөлдсөн. Би одоогийн Төрийн албаны зөвлөлийн ажлыг хэвийн хэмжээнд хийгээд явж байгаа. Төрийн албаны зөвлөлийн бүрэлдэхүүнтэй бол санаа нийлж гар нийлж ажиллаж байгаа. Тэнд ямар ч асуудал бол гараагүй байгаа. Зүгээр энэ хоорондоо шүүхийн том шинэтгэл явж байна гэж. 2000-аад оны шүүхийн шинэтгэл бол үндсэндээ ардчилсан нийгэмд ямар шүүхтэй байх вэ гэдэг тийм онол, практикийн шилжилтийн шинжтэй шинэтгэл явагдаж байсан. Энэ бол урт хугацаандаа төр Монгол Улсад шүүх ямар байх вэ гэдэг тийм том урт хугацааны одоо шинэтгэлийн бодлого явж байна. 
Хуулийн салбарын эрдэмтэн судлаач хүний хувьд бас энэ чиглэлийн ч бас багагүй одоо туршлага хуримтлуулсан хүний хувьд гэх юм уу даа. Ер нь бол бас өөрийнхөө хувь нэмрийг оруулъя л гэсэн тийм чин хүслээр одоо нэрээ дэвшүүлсэн. Намайг нэрээ дэвшүүл гэсэн, захиалсан, албадсан ямар нэгэн зүйл байхгүй ээ гэдгийг би хэлье ээ. 
Тэгээд энэ чөлөөт өрсөлдөөн гэдэг бол ер нь одоо чөлөөт өрсөлдөөн тэнд ч орж болно. Тэгээд чөлөөт өрсөлдөөнд орж байгаа улсуудыг бол яг чин сэтгэлээсээ ч өрсөлдөж байна гэдэг талаас нь хараад явбал одоо цаашдаа энэ чөлөөт өрсөлдөөн улам сайн болоход бол нэмэр болох байх гэж бодож байна. 
Ц.Мөнх-Оргил: Хоёрдугаар асуулт та Шүүхийн ерөнхий зөвлөлийн даргын орон тоонд өрсөлдөх үү? Гэж асууж байна. 
Д.Зүмбэрэллхам: Раднаасэд гишүүний юун дээр түрүүнд хэлсэн зөвлөмжийн тухайд бол би мэдээж хүлээж авалгүй яах вэ. Энэ одоо шинэтгэлийн явцад хэрэгтэй, шаардлагатай гэсэн бүхий л зөвлөмжийн нэгийг бол бодож сэтгэж ажиллана гэж бодож байгаа. 
Дараачийн дугаарт бол тэр одоо өнөөдөр энэ Байнгын хороо, чуулганы одоо шийдвэр гараагүй байхад одоо өрсөлдөх өрсөлдөхгүй даргын тухай асуудал дээр би энд хариулт өгөх нь одоо зохисгүй гэж бодож байна. 
За баярлалаа. 
Ц.Мөнх-Оргил: Сэргэлэн гишүүн асуулт асууя. 
Ц.Сэргэлэн: Баярлалаа. Би энэ түрүүн Үнэнбат даргын хариулттай холбоотойгоор би Байнгын хорооноос тодруулж асууя гэж бодлоо л доо. Энэ өмнө нь Байнгын хороогоор хэлэлцэгдсэн асуудал хэлэлцэгдэх байтугай нэлээн өрсөлдөөнтэй яригдаад бүх асуудлыг нэг бүрчлэн яриад. Дээрээс нь санал хураагаад ингээд явсан асуудал ахиад Байнгын хороогоор ороод ирлээ. Гэтэл Үнэнбат дарга юу гэж хариулж байна вэ гэхээр санал авсан нэр дэвшигчдийн хэрвээ таван нэр дэвшигчээс нэг нь одоо гэдэг юм уу хоёр нь яах юм бол дараагийн хамгийн өндөр санал авсан хүн автоматаар орно гээд тайлбарлаж байна. Үгүй ээ, тэгвэл бид энийг өнөөдөр энд хэлэлцэх шаардлагагүй, шууд автоматаар Зүмбэрэллхам нэр дэвшигч ороод л тэр чуулгандаа санал хураагдаад л явах ёстой шүү дээ. 
Яагаад одоо өнөөдөр бид нар энд өмнө нь ярьсан юмаа дахин давтаж яриад. Одоо энэ хүнээс бид асуулт асуугаад энэ хүний тухай яриад бүтэн гурван хоног бараг ярьсан асуудлаа ахиад л ингээд сууж байдаг. 
Ер нь ямар тийм дэг байдаг юм. Тэр өөрийн чинь хариулсан дараагийн өндөр санал авсан хүн нь энэ хүн шүү дээ. Тэгээд тэрүүгээрээ автоматаар л орно шүү дээ тэгвэл. Тэгээд нэг ийм логикгүй юмнууд яригдаад гэдэг юм уу, хариулт өгөгдсөн учраас би энийг асууя гэж бодоод байгаа юм. 
Ер нь бол яг үнэнийг хэлэх юм бол Үнэнбатын хэлснээр бид энд сууж байх биш. Энэ хүн шууд чуулганд тэр дараагийнхаа санал хураалтад шууд орох л ёстой болохоос биш Байнгын хороогоор ороод байх шаардлагагүй гэж би бодож байгаагаа хэлье. 
Яагаад гэвэл тэр дэг нь тийм байгаа юм бол тийм л юм байна шүү дээ. Илүү ажил хийж яах юм. Ямар нэг юмаа дахин хийх гэж байгаа биш, нэг үгээ хоёр дахин давтах гэж байгаа биш бид нар. Ямар ч шаардлагагүй асуудал байна гэж би хэлэх гэсэн юм. 
Баярлалаа.

Ц.Мөнх-Оргил: Сэргэлэн гишүүн тодорхой асуулт асуулаа. Дэгтэй холбогдуулаад. Үнэнбат зөвлөх тайлбар өгөх үү? 
М.Үнэнбат: Сэргэлэн гишүүний асуултад хариулъя. Шүүхийн хуулийн 77 дээр ийм зохицуулалт байгаа. 77 дугаар зүйлийн 77-ийн 7 дахь хэсэгт Улсын Их Хурлын чуулганы нэгдсэн хуралдаанд оролцсон гишүүдийн олонхын саналаар нэр дэвшигчийг Ерөнхий зөвлөлийн гишүүнээр томилно.

77.8 дахь хэсэгт нь Улсын Их Хурлын чуулганы нэгдсэн хуралдаанаар нэр дэвшигчийг Ерөнхий зөвлөлийн гишүүнээр томилохоос татгалзсан бол ажлын хэсгийн гишүүдийн олонхын санал авсан нэр дэвшигчээс дараагийн хамгийн олон санал авсан хүнийг энэ хуулийн 77.4.5-д заасны дагуу Улсын Их Хуралд нэр дэвшүүлнэ гэж байгаа юм. Тэгээд 77.4.5-аас эхлэхээр Байнгын хороогоор ороод тэгээд чуулган руу орох зохицуулалттай.

Дээрээс нь дэгийн хуулиараа чуулганы нэгдсэн хуралдаанд заавал ч үгүй Байнгын хороо хэлэлцэж санал, дүгнэлт гарсан асуудал ордог учраас бид нар одоо энэ асуудлаар санал, дүгнэлт гаргаагүй учир заавал ч үгүй Байнгын хороогоор ороод энэ асуудлыг дахиж ярилцаад санал, дүгнэлт гаргаж оруулах ийм зохицуулалттай болохоор л ярьж байгаа. Тэгээд яах вэ нөгөө дэгийнхээ зохицуулалтыг бариад л өнөөдөр дахиж оруулаад санал, дүгнэлт гаргаад оруулна гэсэн ийм л зохицуулалтай байгаад байгаа юм. 
Ц.Мөнх-Оргил: Баярлалаа. Асуулт асууж дууслаа. Хэлэлцэж байгаа асуудалтай холбогдуулж үг хэлэх гишүүд байна уу? Ганбат гишүүнээр тасаллаа. 
Ганбат гишүүнд үг өгчихье. 
Тэгээд дараа нь санал хураалт. 

Д.Ганбат: Яах вэ, энэ Үндсэн хуулийн нэмэлт, өөрчлөлт хийгээд энэнийхээ дагуу шүүхийг хараат бус болгоно, бие даалгана гээд л ингээд яриад байгаа л даа. Тэрний л одоо нэг хэсэг нь л ингээд явж байна. Цоо шинэ юм бол энэ томилгооны сонсгол хийх. Өмнө нь одоо Хүний эрхийн Үндэсний Комиссыг хийсэн гээд. Одоо нэлээн туршлага хуримтлагдаад дараагийнхаа шүүхийн хараат бус шүүх дээр шүүгч бас Шүүхийн ерөнхий зөвлөлийн 5 гишүүн, Шүүхийн сахилгын хорооны 4 гишүүнийг ярьж байгаа бид нар бол.

Тэгээд Ардчилсан намын бүлэг завсарлага авсан. Бас нэлээн санал шүүмжлэл дагуулж байгаа юм шиг байна. Энэ завсарлага авсан нь их зөв, оновчтой болсон юм байна лээ шүү. Хууль зүйн байнгын хорооноос гарч ирж байгаа юмнууд бүгд хууль журмынхаа дагуу явах ёстой. Энэ дээр бол та бүхэн бол бас анхаарах хэрэгтэй юм байна лээ шүү. Энэ одоо хамгийн их хуулийн гал тогоо энд байгаа. Хууль тогтоох үйл явц энд явж байгаа. Энэ дээрээсээ алдаа гаргаад эндээсээ ингээд яваад байх юм бол цаашаа энэ улс орон, энэ хууль чинь ямар байх юм бэ? 
Энэ дээрээ Үнэнбат чи анхаараарай. Тэр одоо завсарлага аваад Шүүхийн сахилгын хорооны биш ээ Шүүхийн ерөнхий зөвлөлийн нэр дэвшигч 5 гишүүнийг дуудаж байхад чи 4-ийг нь л оруулж ирээд нэгийг нь байхгүй л байлгасан шүү чи. 
Яагаад тэгдэг юм. Тэгээд л энэ чинь л одоо нэг нам, нэг хэдэн хүний харьяалалд байна гэдэг хардлагыг чинь улам л түрүүлж байгаа байхгүй юу. Тэд нар ч гэсэн одоо тийм байх ёстой юм шиг ойлгож байгаа байхгүй юу. Энэ чинь Монгол Улсын Шүүхийн ерөнхий зөвлөл болохоос Үндсэн хуульд орчихсон байгуулчихсан. Ийм зүйл болохоос биш нэг намын харьяаны юм биш шүү. Энэ дээр анхаарна шүү. Чи энэ хөөш хэнтэй юу яриад байгаа юм. Би чамд хэлж байна шүү. Анхаарууллаа танд. 

Хоёрт би дэмжиж байна. Сэргэлэн гишүүний яриад байгаа юмыг. Үгүй ээ, нэг усанд одоо хоёр удаа орж болохгүй биз дээ. Хэнд нь ямар ялгаатай хандаад байгаа юм. Ингэж хоёр, гурван ялгаатай хандаж болохгүй ээ. Тэгээд бид нар одоо хэн нэгэн нь бас эрхэнд нь халдаж болохгүй. Адилхан л Монгол Улсын иргэд ингээд л орж ирээд л, гараад л явж байна. Эрхийнхээ дагуу орж ирчихсэн, нэрээ дэвшүүлчихсэн. Тэгээд шалгараад ороод ирчихсэн байна. Би хэн нэгэн хүнийг ялгах гээд байгаа юм ерөөсөө алга. Энэ тав зургаан нэр дэвшигчийн хэн нь ч надад хамаа байхгүй. Нэг сайхан юм нь харин тэр юм даа. Хувийн хэвшилд ажиллаж байгаад орж ирсэн болохоор. 
Тэгээд их олон, одоо бас хүйсийн харьцаа гэж байх ёстой, нэгдүгээрт. 
Хоёрдугаарт энэ чинь бас ажил төрөл явуулна. Ажил амьдралын туршлагатай байх ёстой. Тэр утгаараа харахад бол нөгөө урьд нь орж ирсэн хүмүүс чинь хуулийн шаардлагыг хангасан байх. Хангасан ч гэж үзэж байна. Мэдээж хэрэг та бүхний ажлыг хүндэтгэж байна. Гэхдээ үнэхээр энэ Улаанбаатараас энэ дөрвөн уулын дундаас гарч үзээгүй л улсууд байна лээ шүү дээ, ихэнх нь. За яах вэ, хүүхэд насаа одоо хөдөө орон нутагт өнгөрөөгөөд л орж ирээд л тэгээд л энэ дунд өнгөрөөчихсөн ийм улс байгаа юм байна лээ. 
Энэ хүн чинь бол харин яг ажил амьдрал үзчихсэн. Бүх одоо тэр шаардлагыг хангачихсан ийм л хүн байна шүү дээ. Ийм хүмүүс л ажил төрөл авч явна уу гэхээс биш тэр ямар нам одоо бодвол одоо танай намаас л гаралтай байх. Би бол мэдэх ч үгүй, таних ч үгүй. 
Тэгэхээр одоо бас ажлаа бодсон нь дээр байх. Тэгээд нас зүсийн хувьд ч гэсэн Мөнх-Оргил гишүүн бол мэдэж байгаа байх. Америкт бол одоо шүүгчийг бол насаараа томилдог шүү дээ. Энэ үнэ цэнтэй ийм боловсон хүчнээ бид нар бас дэмжиж, ингэж ажиллаж байх ёстой байх л гэж бодож байна. Тэгээд санал хураалгах шаардлагагүй л гэж үзэж байна. 
Ц.Мөнх-Оргил: Баярлалаа. Ганбат гишүүн үг хэллээ. Хуралдаан дэгийн дагуу явж байгаа юм. Тэгээд нөгөө нэгдсэн хуралдаанд заавал Байнгын хороогоор хэлэлцсэн. Байнгын хорооны дүгнэлттэй асуудал орох ёстой юм байна. Бид нар өмнө нь хэлэлцээд энэ яг Зүмбэрэллхам гуайн асуудлаар бол дүгнэлт гаргаагүй юм байна лээ. Нөгөө таван хүнийхээ асуудлаар дүгнэлт гарчихсан. Тэгэхээр өнөөдөр дүгнэлт гаргах хэрэгтэй болчхоод байгаа юм. 

Ганбат гишүүнд баярлалаа. 
Гишүүд үг хэлж дууслаа. Одоо санал хураалт явуулна. Шүүхийн ерөнхий зөвлөлийн шүүгч бус гишүүнд нэр дэвшигч Дорждамбын Зүмбэрэллхамыг дэмжье гэсэн томьёоллоор санал хураалт явуулъя.

Санал 60 хувийн саналаар дэмжигдлээ.

Санал хураалт явуулж дууслаа. 
Шүүхийн ерөнхий зөвлөлийн шүүгч бус гишүүнд нэр дэвшүүлэх асуудлыг хэлэлцсэн талаарх Байнгын хорооны санал, дүгнэлтийг нэгдсэн хуралдаанд Улсын Их Хурлын гишүүн Энх-Амгалан гишүүн танилцуулна аа. 
Шүүхийн ерөнхий зөвлөлийн шүүгч бус гишүүнд нэр дэвшүүлэх асуудлыг хэлэлцэж дууслаа. 
Байнгын хорооны хуралдаанаар хэлэлцэх асуудал дууссан тул хуралдаан хаасныг мэдэгдье ээ. 

Баярлалаа.
ДУУНЫ БИЧЛЭГЭЭС ХУРАЛДААНЫ

ДЭЛГЭРЭНГҮЙ ТЭМДЭГЛЭЛ БУУЛГАЖ,

ХЯНАСАН: ШИНЖЭЭЧ

